
Gair gan y Gweinidog

Gobeithio bod gwyliau’r haf wedi bod yn llesol i bawb.

Dyma ni nawr yn wynebu cyfnod eitha’ arwyddocaol yn hanes Mynydd Seion. Ymhen ychydig fisoedd byddwn yn dathlu 175 o flynyddoedd, a gobeithio y bydd hynny’n sbardun i’r eglwys symud ymlaen yn hyderus yn ei gweithgarwch a’i thystiolaeth.
Ymhen ychydig fisoedd hefyd byddwn yn ffarwelio â’n gilydd. Ar ôl cynifer o flynyddoedd mae’n siŵr gen i fydd gwaith dod yn gyfarwydd â bywyd heb y cyfrifoldebau sydd gan hyd oed weinidog rhan-amser. A chofiwch, pa fo eglwys yn ddi-weinidog, bydd disgwyl mwy gan bob aelod.
Mae’r Llywodraeth yn San Steffan wedi’n rhybuddio y bydd oedran ymddeol yn gorfod codi yn ystod y blynyddoedd nesaf. Mae’r ffaith ein bod yn byw ar gyfartaledd ymhell y tu hwnt i oedran yr addewid bellach yn golygu bod rhaid newid y drefn. A oes y fath beth ac oedran ymddeol y Cristion? Allwn ni ddweud, ar ôl cyrraedd rhyw ben-blwydd arbennig, nad oes disgwyl i ni bellach wneud gwaith Duw yn y byd? Go brin. Ar garreg bedd y nofelydd Winifred Holtby yn Rudstone, Sir Efrog, mae’r geiriau hyn: “God, give me work till my life shall end. And life till my work is done.”  Ac i hynny, gobeithio y gallwn un ac oll ddweud, “Amen”.
Newyddion

Mae Mrs Win Banfield wedi bod Ysbyty St Woolos ers rhai wythnosau. 

Mae Jean Ireland yn gwella ar ôl damwain fach yn y car.
Roedd Eisteddfod Genedlaethol Blaenau’r Cymoedd ym mis Awst yn ddigon agos i dynnu pobl Casnewydd i mewn i’r gweithgarwch. Gwelwyd nifer o aelodau Mynydd Seion yn cefnogi mewn gwahanol ffyrdd, yn amlwg ac yn y dirgel. Roedd Oedfa’r Eisteddfod yn nwylo Ysgol Gwynllyw.
Llongyfarchiadau calonnog i Bethan Machado a Steffan Howely am wneud mor dda yn eu harholiadau TGAU.
Pob hwyl i Celyn, Elinor a Rhys sy’n symud i Ysgol Gwynllyw.

Mae gan Ann ac  Alun Thomas wyres fach newydd. Cyrhaeddodd Ffion Haf ar 22 Awst. Dymunwn fendith Duw ar y teulu.  
I chi sy’n mynd ar y We mae Undeb yr Annibynwyr wedi lansio gwasanaethu teledu ar y We. Os ydych yn teimlo’n greadigol a bod gennych stori i’w dweud, dyma’r llwyfan i chi. Cliciwch ar http://www.annibynwyr.tv/
Pererindod
Llanwyd llawr gwaelod y capel pan ddaeth cyfeillion eglwysi gofalaeth Y Parchg Rheinallt Davies i Fynydd Seion ar 4 Gorffennaf. Mae chwech o eglwysi yn yr ofalaeth: Troedyrhiw Alltwalis, Bethel Drefach, Brynteg, Capel Nonni Llanllwni, Gwyddgrug a’r Tabernacl Pencader. Estynnwyd croeso i’r ymwelwyr gan y Parchg Allan Pickard ac yna cynhaliwyd oedfa dan arweiniad Rheinallt ac aelodau’r eglwysi. Olrhain hanes Henry Walter (1611-1678) a fu’n gweinidogaethu yng Nghasnewydd a’r cyffiniau oedd yr ymwelwyr. Yn y prynhawn aeth y pererinion ymlaen i’r Fenni i gofio un arall o’r Anghydffurfwyr cynnar, Richard Symonds.
Mynydd Seion 175

Cafodd yr aelodau gyfle i drafod rhai o drefniadau’r Dathlu yn yr oedfa ar fore Sul 11 Gorffennaf. Cytunwyd i wneud cais am grant tuag at gostau’r achlysur ac mae Gwyl Casnewydd wedi bod yn hael iawn. Diolch i Elin am wneud y gwaith papur. Y digwyddiad cyntaf yn rhaglen y dathlu bydd darlith gan yr Athro John Gwynfor Jones, nos Iau 25 Tachwedd. Cawn olwg yn ei ddarlith ar y wedd grefyddol Gymreig yn y dref yn rhan gyntaf y bedwaredd ganrif ar bymtheg, cyfnod cyffrous yn y byd gwleidyddol a chymdeithasol. Gobeithio y cawn gefnogaeth pob aelod ac y bydd pob aelod yn gwneud ei orau i roi cyhoeddusrwydd i’n dathliadau ac yn gwahodd teulu, cyfeillion, cymdogion  i ymuno â ni.
Sul y Cyfundeb

Ôl troed y Cristion oedd thema Sul Cyfundeb Dwyrain Morgannwg eleni, thema gyfredol a heriol iawn. Gyda’r holl sy’n digwydd i’n hannog i fod yn ymwybodol o’n hamgylchedd, da oedd cael y cyfle i roi hyn 
yng nghyd-destun Cristnogol a sut mae’n cyfrifoldeb ni fel Cristnogion yn gallu dylanwadu ar ddatblygiadau gwyddonol ac amgylcheddol yn yr unfed ganrif ar hugain.
Tra bod yr oedolion yn mwynhau dewis o dair sesiwn gan ddarlithwyr blaenllaw ym maes Gwyddoniaeth, cafodd y plant gyfle i edrych ar sut y mae traed yn ymddangos yn y Beibl, eu pwysigrwydd a’u hôl a sut mae ein hôl troed ni ar y byd yn digwydd ac yn cael effaith.
Cafodd y plant gyfle i edrych ar fideo o anifeiliaid sydd mewn perygl yn ein byd. Mae gwefan ardderchog o’r enw ARKIVE www.arkive.org/  yn rhoi manylion holl anifeiliaid y byd a’r mathau o beryglon sydd yn eu hwynebu. Ewch i’r wefan i gael mwy o wybodaeth da chi!

Yn ogystal â hyn, bu lliwio siapau traed ar gynfas, creu coronau ailgylchu a hefyd creu powlen sgwâr origami allan o unrhyw ddarn o bapur i ailgylchu crafion bwyd yn y gegin neu hyd yn oed creu powlen allan o bapur lapio anrheg pen-blwydd i gadw manion bach ar eich bwrdd gwisgo neu ddesg! Her wych ar fore Sul! Dywedodd Efa fod y bore yn hwyl, ei bod wedi hoffi addurno’r traed, roedd e’n coglis ac roedd wedi  hoffi gwneud y goron ailgylchu. “Mae’n bwysig ailgylchu fel bod anifeiliaid fel pengwiniaid yn gallu byw ar yr iâ, neu os bydd yr iâ yn toddi bydd dim lle iddyn nhw fyw”.
Pan ddaeth pawb at ei gilydd ar y diwedd unodd pawb i ganu gyda geiriau i annog pawb i ailgylchu a bod yn ofalus o’r byd o’n cwmpas – dyma oedd cytgan y gân:

Creodd Duw ein hyfryd fyd ,

Rhoddodd y cyfan  i ni i gyd.

Rhoi y mae i ni o hyd,

Paid anghofio, gwranda yn astud!

Papur, metal, gwydr a thun,

Paid â’u taflu yn y bin,

Sbarion bwyd sy’n dod o’r gegin,


Cofia ailgylchu, mae adnoddau yn brin!

Cawsom fendith fawr. Diolch am y cymorth ac am y gefnogaeth.  (EM)
Datblygu Mynydd Seion

Diolch i’r rhai arhosodd yn ystod cyfarfod bore Sul olaf ein tymor ar 25 Gorffennaf i drafod syniadau ynghylch dyfodol gweinidogaeth Mynydd Seion. Holwyd dau brif gwestiwn: Beth yw nodweddion ‘arweinydd’  neu ‘gweinidog’ i ni, a pam yr ydym yn dod i Fynydd Seion?
Dyma grynhoad o’r ymatebion, heb fod mewn trefn pwysigrwydd:

	Beth yw nodweddion ‘arweinydd’ neu ‘gweinidog’?
	Pam yr ydym yn dod i Fynydd Seion?



	· Un â gwybodaeth Gristnogol ddofn ac o argyhoeddiad Cristnogol cadarn  
· Un sy’n medru cyfathrebu gyda phawb o bob oedran

· Swyddogaeth dadol/famol

· un sy’n bugeilio ac yn cynorthwyo

· mentor

· rhywun sy’n adnabod yr ardal

· dawn siarad cyhoeddus

· rhywun sydd yn cael ei barchu gan bawb

· diffuantrwydd
	· Cymuned

· Clwb

· Teulu

· Pregeth

· Addoli mewn dulliau gwahanol

· Arweiniad Bywyd

· Arweiniad Cristnogol

· Addysg Gristnogol / Ysgol Sul

· Ymestyn allan i’r Gymuned

· Cyfle i Siarad Cymraeg

· Dyfnhau Ffydd

· dygymod â bywyd bob dydd


Codwyd cwestiynau eraill yn ogystal o drafod y materion uchod ac un peth ddaeth yn amlwg oedd ein                         

bod yn awyddus i ehangu ein haelodaeth a nodwyd ein dymuniad  i  edrych ar sut y gallwn wneud hyn yn
rhan o’n datblygiad ac y bydd ein dathliadau 175 o gymorth i ni gychwyn ar hyn.
Bydd y Parch. Dr Geraint Tudur yn dod atom ar 12 Medi  i’n harwain, i’n cynorthwyo a’n
cyfarwyddo. Byddai cael cynulleidfa gref i fwydo i gynllun datblygu Dyfodol Mynydd Seion o 
gymorth mawr fel ein bod, bob un, yn gallu cyfrannu at gynlluniau’r misoedd a’r blynyddoedd 
nesaf. 

Gweddïo
Clywir pobl weithiau yn dweud bod gweddïo’n anodd. Efallai byddai Dyddiadur Gweddi, fel yr un sy’n cael ei baratoi’n chwarterol gan Gymorth Cristnogol yn help. Mae’r dyddiadur cyfredol, er enghraifft, yn ein cyfeirio at ddydd Mercher nesaf (8 Medi), Diwrnod Llythrennedd Rhyngwladol (International Literacy Day.) Mae o leiaf 1.2 biliwn o dlodion y byd yn methu darllen nac ysgrifennu. Meddyliwch am fethu darllen arwyddion ffyrdd, y cyfarwyddiadau ar y bocs tabledi, neu waith papur yn ymwneud ac arian neu fusnes, heb son am bapur dyddiol neu lyfr na’r geiriau hyn sydd o’ch blaen. 

Mae’r Dyddiadur Gweddi yn ein gwahodd i weddïo dros bartneriaid Cymorth Cristnogol sy’n helpu pobl i ddysgu darllen ac ysgrifennu.

Cewch adnoddau i’ch helpu ar y we yn www.christianaid.org.uk/prayer
Gair o Cape Town (rhan o neges ddiwethaf Aled ym mis Gorffennaf )

Llai na 2 fis i fynd cyn i mi ddod adre!  Mae'r amser yn hedfan gyda'r wythnosau'n llawn.  Ac mae Cwpan y Byd wedi dod i ben!  Symudais i i Green Point ar ddechrau Mehefin - rwy'n byw'n agosach at y stadiwm yma nag ydw i at Stadiwm y Mileniwm yng Nghaerdydd, felly'n eitha’ agos.  Bob tro roedd gem yn Cape Town, byddai'r ffordd i fy fflat yng nghau, gyda'r cefnogwyr pêl droed yn cymryd lle y ceir tra'n chwythu eu vuvuzelas.  Lot o bobl, lot o sŵn, dim lot o sbort i mi!  Ond roedd awyrgylch anhygoel yma yn ystod y twrnamaint.  Llawer yn son cymaint mae wedi helpu uno'r bobl. Trueni nad oes gen i ddim diddordeb mewn pêl droed.
Roedd Cwpan y Byd yn amser prysur iawn o ran gwaith, gyda ni'n agor ar gyfer y plant bob dydd, yn lle unwaith yr wythnos.  Roedd gwyliau ysgol ar hyd y twrnamaint - neis iawn!  Treuliais i'r rhan fwyaf o'r amser yn y car yn mynd o un ganolfan i'r llall yn sicrhau bod popeth yn iawn.  Gwaith blinedig iawn, ond aeth pethau'n dda gyda'r plant yn mwynhau cael gwersi dawnsio, gwneud dramâu, cystadlaethau celf a chwarae gemau.  Ni'n parhau i weld y plant yn ddyddiol, ond mae'r pwyslais nawr ar addysgu yn lle chwarae.
(Bydd Aled yn dychwelyd ar 19 Medi.)
Yn eisiau (o hyd)

Rydym yn dal i chwilio am Olygydd i’r Ddolen a Gwefeistr i ofalu am wefan y capel.   

Darlleniadau Medi




Ar Ddyletswydd
       
5: Jeremeia 18.1-11




Mair a Dafydd 
        
12: Jeremeia 4.11-12, 22-28



Ann a Vivien

        
19: Jeremeia 8.18 – 19.1



Derek a Sian 
26: Jeremeia 32.1-3a,6-15                                        Geraint a Marian 
Oedfaon Medi (Y Sul am 10.30)
5: Cymundeb – Allan Pickard
12: Geraint Tudur (Croesawu Ebeneser)
19: Cledwyn Bishop
26: Shem Morgan
Cofiwch am gyfarfod o’r Pwyllgor Gwaith a’r Cyngor nos Fercher 8 Medi yn y festri am 7 o’r gloch. 

Cysylltu

Y Gweinidog: Allan Pickard - 15 Ffordd y Gollen, Ton-teg, Pontypridd, CF38 1TA.

Ffôn:  01443 204057 / 07963844045  e-bost: gweinidog.bms@talktalk.net  
Yr Ysgol Sul:  Siân Howley (421427)

Tîm addoli: Elin Maher (243700) a Siân Howley

Pulpud: Elin Maher 
Trysorydd: Sian Howley
Gair y Mis
Mae’n rhaid i’r Eglwys weld y gall ei grym fod yn gell, ei braint yn llyffethair, a’i thywysogaethau yn gadwyni caeth. Mae’n rhaid i’r Eglwys weini, Arglwydd. Boed iddi hau dy neges di â’r cariad sy’n gwasanaethu, y cariad sy’n rhoi er mwyn byw, y cariad sy’n marw er mwyn achub. 

( M A Thomas, cyfieithwyd gan Cyril G Williams - dyfynnwyd o “Wrth eu Ffrwythau”)
+++++++
Cyfraniadau i rifyn nesaf Y Ddolen erbyn 20 Medi os  gwelwch yn dda.






